
	БОСНА   И   ХЕРЦЕГОВИНА
Министарство иностраних послова



Na temelju članka 16. Zakona o upravi (“Službeni glasnik BiH” broj 32/02 i 102/09) i zaključka Vijeća ministara BiH sa 3.sjednice održane dana 07.03.2012.g. a u svezi sa izdavanjem viza građanima Kosova, ministar vanjskih poslova Bosne i Hercegovine donosi 
UPUTSTVO
o postupanju diplomatsko-konzularnih predstavništava BiH po zahtjevu za izdavanje vize za ulazak na teritoriju BiH građana Kosova
Članak 1.
Ovim Uputstvom propisuje se postupanje diplomatsko-konzularnih predstavništava BiH (u daljem tekstu DKP BiH) kod prijema i obrade zahtjeva za izdavanje viza građanima Kosova.
Članak 2.
Nadležnost za postupanje po zahtjevu za izdavanje viza za ulazak u Bosnu i Hercegovinu (u daljem tekstu BiH) građanima Kosova koji borave na području Kosova dodjeljuje se DKP BiH u Skopju, Podgorici  i Beogradu.
Nadležnost DKP BiH za postupanje po zahtjevu za izdavanje viza za ulazak u BiH građanima Kosova koji borave u trećoj državi, uređuje se u skladu sa Odlukom o konzularnom pokrivanju (“Službeni glasnik BiH” broj 28/08).
Članak 3.

Na postupak prijema i obrade zahtjeva za izdavanje vize, kao i potrebnu dokumentaciju koja se prilaže uz zahtjev, primjenjuju se odredbe Zakona o kretanju i boravku stranaca i azilu (“Službeni glasnik BiH” broj 36/08) i Pravilnika o postupanju kod izdavanja viza u DKP BiH i tehničkim pitanjima uvjeta izdavanja aerodromske tranzitne vize (viza A) i tranzitne vize (viza B) (“Službeni glasnik BiH” broj 26/09)
Članak 4.

Za izdavanje vize za kratkoročni boravak (viza C), podnositelj zahtjeva dužan je uz zahtjev priložiti:
a) pozivno pismo ovjereno od Službe za poslove sa strancima BiH ili,

b) kopiju sudskog ili drugog službenog poziva kojim se poziva  na odazivanje u pravnom postupku koji se vodi u BiH ili,

c) potvrdu o primitku na obrazovanje ili obuku.

U slučajevima kada se uz zahtjev za izdavanje vize prilaže dokaz iz stavka 1 ovog članka, ovlašteni službenik DKP BiH je obavezan da obavi razgovor (intervju) sa podnositeljem zahtjeva za izdavanje vize, kako bi se utvrdile sve činjenice relevantne za odlučivanje o zahtjevu, kao i opravdanost istog.
Iznimno, u slučajevima kada se opravdanost zahtjeva za izdavanje vize dokazuje pozivom državnog ili entitetskog tijela iz BiH, zamolbom stranog DKP u BiH ili zamolbom predstavništva međunarodne organizacije u BiH upućenog posredstvom MVP BiH, ovlašteni službenik DKP BiH može zaprimiti, obraditi i izdati vizu i bez obavljenog razgovora (intervjua), u naročito opravdanim slučajevima.
Članak 5.

DKP BiH će odmah, po prijemu zahtjeva za izdavanje vize isti u potpunosti obraditi i prije štampanja stikera obrasca vize, isti dostaviti na suglasnost ministru vanjskih poslova BiH.
Uz zahtjev iz stavka 1. ovog članka DKP BiH će dostaviti podatke o vremenu putovanja, traženoj dužini boravka u BiH i  decidnim razlozima zbog kojih se traži viza.

Ministar vanjskih poslova BiH će u roku od tri dana od dana prijema zahtjeva dati, odnosno uskratiti suglasnost za izdavanje vize.

Članak 6.

Sukladno zaključku Vijeća ministara BiH da se vize građanima Kosova izdaju samo u iznimnim slučajevima, DKP BiH će odbaciti zahtjev za izdavanje vize ukoliko je isti utemeljen na dokazima o uplaćenom turističkom putovanju ili dokazu o organiziranom putovanju ili o uplaćenom smještaju (turistički vaučer).


Članak 7.

Viza može biti izdana i kada podnositelj zahtjeva ne ispunjava opće uvjete za ulazak u BiH iz članaka 19. i 20. Zakona o kretanju i boravku stranaca i azilu, iz humanitarnih razloga, ili ako je to u interesu BiH ili kada je to sukladno prihvaćenim međunarodnim obvezama BiH.
U slučajevima iz stavka 1. ovog članka, DKP BiH će postupiti sukladno odredbama članka 5. stavak 1. i 2. ovog Uputstva.

Ministar vanjskih poslova BiH će u roku od tri dana od dana prijema zahtjeva dati, odnosno uskratiti suglasnost za izdavanje vize.

Članak 8.

Vize se izdaju na posebnom papiru (obrascu), na način da se stiker vize sa podatcima zalijepi na isti.
Obrazac iz stavka 1 ovog članka je sastavni dio ovog Uputstva.

Članak 9.

DKP BiH su obvezna da vode urednu evidenciju zahtjeva za izdavanje viza građanima Kosova, koja sadrži evidenciju o ukupnom broju zaprimljenih zahtjeva za vize; izdatim vizama i odbijenim zahtjevima  za vizu sa obrazloženjem razloga odbijanja.
U okviru evidencija iz stavka 1 ovog članka, DKP BiH su obvezna da razvrstaju vize po osnovu razloga za podnošenje zahtjeva: službena/radna posjeta, privatna posjeta, posjeta iz humanitarnih razloga (liječenje), po osnovu obrazovanja i stručnog usavršavanja, sudjelovanja na sportskim takmičenjima i u rubriku ostalo.
DKP BiH su obvezna da kvartalno dostavljaju MVP BiH izvode iz evidencija propisanih u ovom članku.

Članak 10 .

Ovo Uputstvo stupa na snagu danom donošenja.

MINISTAR

dr.Zlatko Lagumdžija

